
Abstract
This  research  paper  demonstrates,  through  appropriate  evidence,  how  Saivite  saints  and  poets 
contributed to the development of the Tamil language through their literary works.

ஆய்வுச் சுருக்கம்
தமிழ்  மொழி  வளர்ச்சிக்குச்  சைவ  சமய  அருளாளர்களும்  புலவர்களும்  தம் 
படைப்புக்கள்  வழி  துணை  நின்றமையைத்  தக்கச்  சான்றுகள்  வழி  ஆய்வுக் 
கட்டுரை கண்டு காட்டுகிறது.

திறவுச்  சொற்கள்:  ஆ  –  பசு,  ஐந்திலக்கணம்-  தமிழ்  மொழியில்  உள்ள 
எழுத்து,சொல்,  பொருள்,  யாப்பு,  அணி  என்னும்  இலக்கணங்கள்.  ஏரகம்  – 
சுவாமிமலை,  காவை,  சம்புவனம்  –  திருவானைக்கா,  யமகம்  –  உதடுகள் 
ஒட்டாமல்  பாடப்படும்  பாவகை,  பாய்ச்சல்  –  தாண்டுதல்,  கோட்டம்  –  வளைவு, 
மாந்தர் - மக்கள்

முன்னுரை

இனிமையும்  நேர்மையுமாக  விளங்கும்  தமிழ்  மொழியில் 
பண்டுதொட்டு  இன்றளவும்  தோன்றி  நிலைபெற்று  மாந்தர்தம் 
மனக்கோட்டம்  தீர்க்கும்  நூல்கள்  எண்ணில்  அடங்காதன.  இந்  நூல்கள் 
அறிஞர்களால்,  தமிழ்  மொழியின்  கட்டமைப்பினைக்  காக்கும் 
இலக்கணங்கள்  என்றும்  மக்கள்  தம்  வாழ்வில்  அடைவதற்குரிய 
இலக்கினை  இயம்பும்  அமைப்பினை  இலக்கியங்கள்  என்றும் 
பகுக்கப்பட்டுள்ளன.  தமிழ்  மொழியின்கண்  உள்ள  இலக்கியங்கள்  பல 
வகையில்  பகுக்கப்பட்டுள்ளன.  அவற்றுள்  வடிவமைப்பால்  அறிமுகப் 
படுத்தப்படும்  பகுப்பானது,  பயிலும்  மக்களால்  எளிதில்  உள்ளத்தில் 
கொள்ளத்தக்க  வகையில்  உள்ளன.  அவை  பேரிலக்கியங்கள், 
சிற்றிலக்கியங்கள்  என்பனவாகும்.  இவ்  வகையில்,  சிற்றிலக்கியங்களின் 
பங்களிப்பினை, தமிழ் மொழி வளர்ச்சியில் அருளாளர் களும் புலவர்களும் 
என்ற தலைப்பின் கீழ் கட்டுரை ஆவின் பாய்ச்சல் எனக் கண்டு காட்டுகிறது.

அருளாளர்களும் சிற்றிலக்கியங்களும்

இறைவனின்  முழுமையான  அருளுக்கு  உடையவர்களாக 
விளங்குபவர்கள்  அருளாளர்கள்  ஆவர்.  இறைவன்  மீது  கொண்ட 
அன்பினால்  இவர்கள்  உள்ளத்தில்  ஊற்றெடுத்தத்  தமிழ்  இலக்கியங்கள் 

பலவாகும்.  அருளாளர்கள்  வரிசையில்,  இறை  யருளோடு  தமிழ் 
வளர்ச்சியை இயைத்த அருளாளர்களின் நிரலில்,

திருஞானசம்பந்தர்
சேரமான் பெருமாள் நாயனார்
குமரகுருபரர்

ஆகியோர் சான்றாகக் கொள்ளப்படுகின்றனர்.

திருஞானசம்பந்தர்

சீர்காழி  என்னும்  தலத்தில்  7ஆம்  நூற்றாண்டில்  அவதரித்தவர்.  இவர் 
3ஆம்  வயதில்  இறைவனால்  ஞானப்பால்  ஊட்டப்  பெற்றவர். 
திருஞானசம்பந்தர் அருளிய பாடல்கள் பதிகம் எனும் அமைப்பு முறையை 
உடையன.  இவர்  அருளிய  பதிகங்கள்  383  ஆகும்.  இப்பதிகங்கள் 
ஒவ்வொன்றும்  ஒரு  சிற்றிலக்கியமாகும்.  இப்பதிகங்கள்  பன்னிரு 
திருமுறை  தொகுப்பில்  முதல்  மூன்று  திருமுறைகளாகத் 
தொகுக்கப்பட்டுள்ளன.  திருஞானசம்பந்தர் பாடிய பதிகங்களில் ஈரடி மேல் 
வைப்பு,  எழுகூற்றிருக்கை,  ஏகபாதம்,  கோ  மூர்த்தி,  கூடற்  சதுக்கம்,  திரு 
இருக்குக்குறள், திரு முக்கால், நாலடி மேல் வைப்பு, மாலை மாற்று உள்ளிட்ட 
பதிகங்கள்  தமிழ்  இலக்கணத்துள்  ஒன்றான  சொல்லணியியல்  அமைப்பு 
முறையில்  உள்ளன.  இப்பதிகங்கள்  இறைவன்முன்பு  பாடப்பட்ட  சமய 
நூல்கள் என்றாலும் இப்பதிகங்கள் தமிழ் வளர்ச்சிக்கு உரியனவாகும்.

சேரமான் பெருமாள் நாயனார்

சேரநாட்டு  மன்னர்.  9ஆம்  நூற்றாண்டில்  வாழ்ந்தவர்.  பன்னிரு 
திருமுறை  ஆசிரியர்களில்  பதினோராம்  திருமுறைத்  தொகுப்பில்  மூன்று 
இலக்கியங்களை  அருளியவராவார்.  இம்மூன்று  இலக்கியங்களில் 
திருக்கயிலாய  ஞான  உலா  என்னும்  சிற்றிலக்கியம்  தனித்துவம் 
வாய்ந்ததாகும்.  சேரமான்  பெருமாள்  நாயனார்  இவ்வுலாவை 
திருக்கயிலையில்  இறைவன்  முன்பு  பாடினார்  இறைவன்  அருளால் 
இந்நூல்  பூமிக்கு  அனுப்பப்பட்டது  என்பது  பெரிய  புராணம்  குறிப்பிடும் 
வரலாறு.1

திருக்கயிலாய  ஞான  உலாவிற்கு,  ஆதி  உலா  என்று  ஒரு  சிறப்புப் 
பெயர்  உண்டு.  உலா  இலக்கியங்களில்  முதல்  உலாவாக  விளங்குகிறது. 
சேர  நாட்டு  மன்னனாக  விளங்கிய  சேமான்  பெருமான்  நாயனார். 
சுந்தரருடன்  நட்பு  கொண்டார்.  சுந்தரர்  கயிலை  செல்லும்  போது  தான், 
தன்னுடைய  குதிரையின்  காதில்  ஐந்தெழுத்து  மந்திரத்தினை  ஓதி 
விண்ணில்  பறந்து  சென்று  சுந்தரருடன்  கயிலை  அடைந்தார்.  இறை 
வழிபாடு  செய்து  திருக்கயிலை  சென்று  முக்தி  அடையும்  நிலையில், 
இறைவன்  முன்பு  உலா  இலக்கியத்தைப்  பாடி,  முத்தி  அடைந்தார். 
இந்நிலையை  ஆழ்ந்து  நோக்கும்  பொழுது  சமயத்தையும்  மொழி 
வளர்ச்சியையும்  உயிருள்ளளவும்  உன்னதமாக  போற்றிய  தன்மை  தெரிய 
வருகிறது.

ஸ்ரீ குமரகுருபரர்

பாண்டி  நாட்டில்  உள்ள  ஸ்ரீவைகுண்டம்  என்னும்  ஊரில்  17  ஆம் 
நூற்றாண்டில்  அவதரித்தவர்.  ஏழாம்  வயதில்  திருச்செந்தூர்  முருகன் 
அருளால் பேசும் ஆற்றலைப் பெற்றவர் இவர் அருளிய சிற்றிலக்கியங்கள் 
14  ஆகும்.  தருமையாதீனம்  4ஆவது குருநாதர் ஸ்ரீலஸ்ரீ மாசிலாமணி தேசிக 

ஞானசம்பந்த  பரமாச்சாரியார்  சுவாமிகளிடம்  குமரகுருபரர்  துறவு 
வேண்டினார்.  குருநாதர் ஆணைப்படி சிதம்பரம் தலத்தில் சில காலம் தங்கி 
இறைவனை  வழிபாடு  செய்து  வந்தார்.  அப்பொழுது  பாடிய  நூல்களில் 
சிதம்பரச்  செய்யுட்  கோவை2  என்னும்  நூலும்  ஒன்றாகும்.  தமிழ் 
யாப்பிலக்கணம் கூறும் பா இனங்களுக்குச் சைவ சமயச் சார்பான புராணச் 
செய்திகளை  எடுத்துக்காட்டி  அருளப்பட்ட  நூலாகும்.  இந்நூல்  84 
பாடல்களைக்  கொண்டது.  இந்நூல்  முதல்  சான்றிலக்கிய  நூல்  என்னும் 
தனிச் சிறப்படையதாகும்.  துறவு வேண்டி இறைவனை வழிபாடு செய்யும் 
காலத்தும் தமிழ் மொழியில் தனித்த பற்றுடையவராய் மொழி வளர்ச்சிக்கு 
அருளிய  பிரபந்தமாகச்  சிதம்பர  செய்யுட்  கோவை  விளங்குவது  தெரிய 
வருகிறது.

புலவர்களும் சிற்றிலக்கியங்களும்

தமிழ் மொழியில் உள்ள ஐந்திலக்கணத் தோய்வும் இலக்கியத் திறமும் 
ஒருங்கே அமைந்தவர்கள் புலவர்கள் எனப்பட்டனர்.  புலவர்கள் வரிசையில் 
தமிழிலக்கிலக்கிய வளர்ச்சிக்குத் துணை நின்றவர்கள் நிரலில்,

கலியாணசுந்தரம்பிள்ளை,
அப்புலிங்கம் பிள்ளை

ஆகியோர்களின்  தமிழ்  வளர்ச்சிப்  பணிகள்  சான்றாகக் 
கொள்ளப்படுகின்றன.

கலியாணசுந்தரம் பிள்ளை

20 ஆம் நூற்றாண்டில் கும்பகோணம் பகுதியில் வாழ்ந்த புலவர் ஆவார். 
இவர்  யாத்த  நூல்,  திருவேரக  ஓரெழுத்து  நிரோட்டக  யமக  அந்தாதி 
என்பதாகும்.  இந் நூல் காப்பு பாடல் நீங்களாக  50  கட்டளைக் கலித்துறைப் 
பாக்களால் ஆனது.  இந் நூலின் பொது அமைப்பு நாயகன் நாயகி  பாவம் 
ஆகும்.  இந்நூலில்  உள்ள  பாக்களின்  ஒவ்வொரு  அடியும்  "க"  என்ற 
ஓரெழுத்தின் தொடக்கம் கொண்டு அமைந்துள்ளது.

" கண்டந்த நல்லேர கத்தனந் தாதி கழறற்கிசை,
கண்டந்த கார நிகரள கச்சத்தி காதலன் செங்
கண்டந்த னிற்கர த்தா னரன்சங் கரனளித்த,
கண்டந்த யானையி னானனத் தாதி கழல்சரணே." 3

என்பது  நூலில்  உள்ள  காப்பு  பாடல்  ஓரெழுத்தின்  தொடக்கத்திற்குச் 
சான்றாகும்.

"இந்நூல்போல்  ஓரெழுத்து  நிரோட்டக  யமகவந்தாதி  தமிழில் 
வேறில்லை  ஆகலின்,  இதுவே  இனி  எழும்  ஓரெழுத்து  நிரோட்டக 
யமகவந்தாதிக்கு  முதல்  நூலாயமைந்திலங்கும்  சிறப்புற்று 
வெளிவருகின்றது"4  என்று  நூலின்  சிறப்பினை  வாரியார்  சுவாமிகள் 
குறிப்பிட்டுள்ளது  எண்ணத்தக்கது.  இந்  நூலினை  நோக்குங்கள்  புலவரது 
மொழி அறிவும் மொழி வளர்ச்சிக்கு அவர் ஆற்றிய பெரும் பங்கும் தெரிய 
வருகிறது.

அப்புலிங்கம் பிள்ளை

இருபதாம்  நூற்றாண்டில்  வாழ்ந்த  மற்றொரு  புலவராவார். 
திருவானைக்கா  என்னும்  திருத்தலத்தில்  வாழ்ந்தவர்.  பல 
இலக்கியங்களைப்  படைத்துள்ளார்.  அவற்றுள்  காவை  முருகன் 

பிள்ளைத்தமிழ்  என்னும்  நூலும்  ஒன்றாகும். ‌ இந்நூல்  திருவானைக்காத் 
தலத்தில்  எழுந்தருளியுள்ள  முருகப்பெருமானைப்  பாட்டுடைத் 
தலைவனாகக்  கொண்டு  பாடப்  பட்டதாகும்.  பருவம்தோறும்  ஐந்து 
பாடல்களை  அமைத்துள்ளார்.  பிள்ளைத்  தமிழின்  பருவங்கள்  13  என்ற 
இலக்கணத்தை  கொண்டு  இந்நூலில்  13  பருவங்களை  அமைத்துள்ளார். 
பிள்ளைத்  தமிழின்  பருவ  நிரலை  நோக்கும்  போது  எட்டாம்  பருவமாக 
சிற்றில்,  ஒன்பதாம்  பருவமாக  துயிலெழற்  பருவம்,  பத்தாம்  பருவம் 
சிறுபறைப் பருவம்,  பதினோராம் பருவம் சிறு தேர் பருவம்,  பன்னிரண்டாம் 
பருவம்  தகர்  அடக்கு  பருவம்,  13ம்  பருவம்  வேலோச்சு  பருவம்  என்று 
பெயரிட்மைத்துள்ளமை,  பருவ நிரல் முறை அமைப்பில் ஒரு புதுமையைப் 
புகுத்தியுள்ளமையைக் காண முடிகிறது.  இன் நூலில் பல புதிய அமைப்பு 
முறைகள்  காணப்படுகின்றன.  இவருடைய  காந்தியை  கொள்கைகளும் 
சுதந்திர தாகத்தையும் இவர்தான் பாடல்களில் பல இடங்களில் முருகனிடம் 
விண்ணப்பிப்பதாகக் காண முடிகின்றது. சான்றாக,

"பந்த விலங்கற என்னுடை இந்தியப் பண்டைய தொண்டர்குழாம்
பற்றும் வலக்கரம் உற்றஓர் கோலினிற், பார்முழு தும்பரவ
வந்து தவழ்ந்திடு தென்றல் அசைப்பினில், வானுற ஓங்கிஒளிர்
வண்ண மதில் தன தெண்ணம் விளங்கிட, வல்லமை காட்டிடவே
அந்தர மீதினில் ஆடி யசைந்திடும் ஆன்ற கதர்க்கொடியின் ஆட்டத்தை
மீறிய நாட்டியம் செய்மன மாம்மயில் மீதில். அருட்
சந்தக் கவிதரும் செந்தமிழ்த் தெய்வமே! சண்முக! சாய்ந்தாடு
சம்பு வனத்துறை அம்பிகை பாலனே! சண்முக! சாய்ந்தாடு! "5

என்ற  பாடல்  காந்திய  கொள்கையோடு  சுதந்திர  தாகத்தையும் 
கொண்டுள்ளதைக் காண முடிகிறது.

அடுத்து,  இன்று  மக்கள்  ஆலயம்  சென்றும்  இல்லத்திலேயும் 
இறைவனிடம்  பல  வகையான  விண்ணப்பங்களை  வேண்டி  வழிபாடு 
செய்கின்ற அறிமை நிலையை கண்ட புலவர் தம் பாடலில்,

"நீண்டதோர் பட்டியலே நீட்டி, 'அவற்றையெலாம் நீ அளித் தால்
இதனை நினக்களிப் போம்' எனவே
வேண்டும்அப் பக்தர்குழாம் வீரிடும் ஓசையிலே,
விற்கப் படும்பொருளாய் விட்ட நினதருளுக்கு
ஈண்டும் அடியவரும் எண்ணத்தை நஞ்சாக்கி ஏய்க்கும்
தரகர்களும் எங்கணும் சூழ்ந்து, அறிவை
ஆண்டு வரும்மடமைக்கு ஆலயத் துள்ளிருந்தே
ஆனையங் காஅழகா! - ஆர்த்தங்கை கொட்டுகவே!"6

என்பது அப்பாடலாகும்.

அப்புலிங்கம் பிள்ளையின் காவை முருகன் பிள்ளைத்தமிழ் நூலானது 
சமயம்  மொழி  வளர்ச்சி  என்ற  நிலையில்  மட்டும்  அல்லாது  தமிழிலக்கிய 
வளர்ச்சியில்  ஒரு  புதுமையைக்  காட்டுவதாகவும்  உள்ளமை  அறிய 
முடிகிறது.

முடிவுரை

தமிழ் வளர்ச்சி என்பது தமிழ் மொழி என்றும் நின்று நிலைபெறுத்தக்க 
வகையில்  அருளாளர்களும்  புலவர்களும்  பல்வேறு  வகையான 
இலக்கியங்களைப்  படைத்து  அதனூடே  சமய,  சமுதாய  சிந்தனைகளை 
அமைத்து  மக்களுக்கு  நெறி  காட்டத்தக்க  வகையில்  பாடிய 

சிற்றிலக்கியங்கள்  இடையே  சமயம்  சமுதாயம்  என்ற  இரண்டு  நிலை 
களிலும் தமிழ் மொழி வளர்ச்சிக்கு ஆற்றிய கொடையை அறிந்து கொள்ள 
முடிகிறது

